
戰兢兢處於朝秦暮楚之地誠可矜憫方今河洛關陝雖

有數雄忘中國祖宗之姓反就胡虜禽獸之名以爲美稱

假元號以濟私恃有衆以要君阻兵據險互相吞噬反爲

生民之巨害皆非華夏之主也予本淮右布衣因天下亂

爲衆所推率師渡江居金陵形勝之地今十有三年西抵

巴蜀東連滄海南控閩越漢沔湖湘相淮徐邳皆入版圖

奄及南方盡爲我有民稍安食稍足兵稍精控弦執矢目

視我中原久無所主深用痛心予奉天承命罔敢自安方

欲遣兵北逐羣虜拯生民於𡍼炭復漢官之威儀慮入民

未知反爲我讐挈家北走陷溺尤深故先諭吿兵至民人

勿避予號令嚴肅無秋毫之犯歸我者永安於中華背我

者自竄于塞外盖我中國之人天必命中國之人以安之

夷狄何得而治哉爾民其體之如蒙古色目雖非華夏族

類然同生天地之閒有能知禮義願爲臣民者與中夏之

人撫養無異

十一月命中書省詳定律令頒戊申曆先是　上以唐宋

以來皆有成律斷獄惟元不放古制取一時所行之事爲

條格胥吏易爲奸弊自平武昌以來卽議定律至是臺諫

已立各道按察司將廵歷羣縣欲頒成法俾內外遵守命

左相國李善長參知政事傅瓛楊憲太史令劉基翰林學

--

士陶安等同詳定律令諭之曰立法貴在𥳑當使人易曉

若條緒繁多或一事而兩端可輕可重奸貪之吏得以夤

緣爲奸則所以禁殘暴者反以賊良善非良法也卿等宜

盡心參究凡刑名條目逐日來上吾與卿等面議斟酌之

庶可以爲久遠之法旣而劉基及太史院屬高翼以所定

戊申曆來上遂命頒行之○時方國珍遁出海島　上復

命廖永忠爲征南副將軍率師自海道會湯和等兵討之

其部將多來降諸郡縣相繼皆下國珍惶惑失措和等復

遣人招諭之國珍乃遣子善明奉表乞降旣而親率昆弟

子姪幷所部將士待罪軍門湯和送國珍于建康浙東悉

平○徐達等兵至山東界首克沂州守臣王信遁王宣降

進取嶧州下靑州攻益都路宣慰使普顏戰死平章保保

降

十二月我師之東平元平章馬德棄城遁至東阿參政陳

璧以所部五萬餘人降又取萊州取濟寧元將平章陳秉

直出走○時有孔希學者先聖五十六世孫也聞大軍至

率曲阜縣尹孔希舉鄒縣簿孟思諒等迎見汪興祖于軍

門于是兗州以東郡縣相繼降附以希學襲封衍聖公○

己酉徐達取濟南○胡廷瑞等師度杉關略光澤縣下之

進攻邵武元守將李宗茂以城降至建陽其守將曹俊疇

